
· Gaurko Erantzun Salmoa -23a- esanera biblikoen arteko ezagunenetakoa da: “Jauna dut artzain, ez naiz ezeren beharrean”. Naturaltasunez jaso genezakeen mezua. Esanera atseginekoa. Bailara beltzetatik edo heriotzatik igaro behar ezkero, larre guritan atsedena emango zaiguna iragartzen duena. Berdin aurkariei aurre egin behar bagenie.

Biblian “artzaina” aipatzean, Jainkoa aipatu nahi izaten da. Baita ere Jainkoak bidalitako Mesias.

· Gaua igarotzeko artegi batean artalde desberdinak nola babesten diren irudika genezake. Goizaldean artzain bakoitzak bereak diren ardiei hots egiten die kanpora atera daitezen. Ardiek artzainaren ahotsa ezaguna dute.
Jesusek ez ditu soilik judutarrak deituko bere artaldea osatzeko. Baita bere Hitzan konfiantza jartzen duen edonor, eta ondorioz bere taldeko partaide egin daiteke. Honek hankaz gora jartzen zuen judutarren itxaropena. Judutarrek uste zuten Mesiasek jarraipenera deitzerakoan ongizate oparo batera deituko zituela, non bildutakoak sekulako onurak eskuratuko zituzten. Eta beste nazioak baino aurrerapen hobean biziko zirela.
Baina Jesusek diosku badituela ohiko artegikoak ez diren beste jarraitzaileak. beste lurralde eta kulturetakoak.

· Jesusen esanak onartzen duenari jarraitzaile izateko gogoa pizten zaio. Behin beragana hurbildu ezkero, Jesusek erakarri egiten du. Lidergo indartsu baten konfiantza sortzen du.

Hala ere badira Jesusek agertutakoari garrantzirik ematen ez diotenak. Giza multzoetan joera eta iritzi desberdinak daude, artalde desberdinak elkarren onndoan bilduak daudenean bezala. Gure gizartearen aniztasuna kontutan hartzea besterik ez dago. Bakoitzak bere esperientziaren arabera artzain desberdinen ahotsei egiten die kasu.

· Artzaina izateaz gain, gidari “ona” bezala ageri zaigu Jesus. Zergatik ona? Bere bizia artaldearen onerako emateko prest dagoelako. Artaldea salbatzen duena da artzain ona, ez arrisku garaian hanka egiten duena. Itun Zaharrean ez da aipatzen artaldearen onerako artzainak bere bizia ematea. Ebanjelioek dakarte ezaugarritasun hori. Joanen ebanjelioan maiz aipatutako esanera: “bizia eman”. Kristautasunean kontzeptu berri honek lehen mailako garrantzia hartuko du. Baina ez kontzeptu gisa, ekinbide gisa baizik. Kristautasunaren muina ez da “horretaz jakitea”, baizik bide hori jarrera eta bizi-lerro bilakatzea.
Beraz, galdera izango da: zein neurritan gaurkotzen du egungo kristautasunak besteen aldeko “emate” hori?. Eta kristautasunaren berrikuntza zera da: “ematean” ez dela bizia galtzen, biziaren beste dimentsioa “aurkitzen” baizik.

Dena den, Jesusek argitzen du besteen aldeko emate hori Jainkoagandik jasotako jokaera dela. Guretik emateko nahia edo gogoa ere Jainkoak gugan piztutako zabaltasun eta “goi maitasuna” da.
